
PEMBERITAHUAN PERTANYAAN DEWAN RAKYAT 

 

PERTANYAAN : BUKAN LISAN  

 

DARIPADA : TUAN AHMAD TARMIZI BIN SULAIMAN  

  [ SIK ] 

   

SOALAN : 

 

 

Tuan Ahmad Tarmizi bin Sulaiman [ Sik ] minta PERDANA MENTERI 

menyatakan adakah kerajaan merancang untuk mewujudkan pusat 

mediasi Islam bagi menyelesaikan pertikaian orang Islam yang bebas 

dari struktur Mahkamah Syariah. 

 

JAWAPAN: (YB DATUK SERI DR. MUJAHID BIN YUSOF, 

MENTERI DI JABATAN PERDANA MENTERI ) 

 

Tuan Yang di-Pertua, 

 

Untuk makluman Ahli Yang berhormat bahawa mediasi Islam mengikut 

prinsip Syariah dikenali sebagai Sulh yang merupakan salah satu proses 

penyelesaian pertikaian alternatif dan dijalankan secara terpimpin 

selaras dengan hukum syarak dan undang-undang. Ia telah diwujudkan 

dan dilaksanakan sejak tahun 2002 di Mahkamah Syariah seluruh 

Malaysia.  

 

Sehingga kini seramai 87 orang daripada skim perkhidmatan Pegawai 

Syariah telah dilantik sebagai Pegawai Sulh di Jabatan Kehakiman 

Syariah Negeri/ Mahkamah Syariah Negeri seluruh Malaysia. 

Sehubungan dengan itu, sebuah badan penyelaras iaitu Seksyen Sulh 

telah diwujudkan di Jabatan Kehakiman Syariah Malaysia (JKSM) yang 

berperanan sebagai agensi yang menyelaras dan memantau hal ehwal 

Sulh di Jabatan Kehakiman Syariah Negeri/ Mahkamah Syariah Negeri 

termasuklah yang berkaitan dengan program latihan dan kemahiran 

pegawai Sulh di Mahkamah Syariah.  

Memandangkan proses mediasi atau Sulh melibatkan orang Islam di 

Mahkamah Syariah semakin berkembang, Jabatan Kehakiman Syariah 

Malaysia (JKSM) bercadang untuk memperkasakan Seksyen Sulh 

tersebut untuk di naik taraf sebagai Bahagian Penyelesaian Pertikaian 

Alternatif (PPA). Ia akan berfungsi menyelaras dan memantau bukan 

sahaja hal ehwal Sulh bahkan yang berkenaan dengan mediasi/ 

pengantaraan, hakam dan khidmat runding cara yang berkaitan dengan 

penyelesaian pertikaian alternatif dalam kalangan orang Islam. 

 

Walau bagaimanapun, proses Sulh tersebut dikecualikan bagi kes-kes 

yang disertakan perjanjian penyelesaian/ persetujuan yang dijalankan 

oleh peguam syarie, pengantaraan di Jabatan Bantuan Guaman atau 

pihak-pihak. Hal ini selaras dengan Arahan Amalan Mahkamah Syariah 

No. 1 Tahun 2010 : Penentuan Kes Yang Perlu Dirujuk Ke Majlis Sulh 

Pada Peringkat Pendaftaran Kes dan Arahan Amalan Mahkamah 

Syariah No. 2 Tahun 2012 : Perjanjian Penyelesaian/ Persetujuan Yang 

Dibuat oleh Peguam Syarie Atau Pihak-Pihak. 

 

Berhubung dengan cadangan mewujudkan Pusat Mediasi Islam bagi 

menyelesaikan pertikaian orang Islam yang bebas dari struktur 

Mahkamah Syariah, kerajaan berpandangan bahawa fungsi 

perkhidmatan mediasi Islam atau Sulh telah pun wujud di Jabatan 

Kehakiman Syariah Negeri (JKSN)/ Mahkamah Syariah Negeri (MSN) 

yang diselaraskan oleh Jabatan Kehakiman Syariah Malaysia (JKSM). 

Walau bagaimanapun, Kerajaan sentiasa terbuka untuk perbincangan 

dan cadangan untuk menambah baik perkhidmatan yang sedia ada.  

 

Sekian, terima kasih. 

 

 

 

 

 

 

 

 

 


